
sþ. 175. Tillaga til þingsályktunar [121. mál]
um afnám sparifjárbindingar.

Flm.: Einar Ágústsson, Vilhjálmur Hjálmarsson.

Alþingi ályktar að skora á ríkisstjórnina að hlutast til um, að fjárhæðir þær,
sem bundnar eru á reikningum banka og annarra innlánsstofnana hjá Seðlabankan-
um, samkvæmt ákvæðum 11. gr. laga nr. 10/1961, um Seðlabanka íslands, verði ekki
hækkaðar frá því, sem þær eru nú. Enn fremur að fela Seðlabankanum að gera
samninga við viðskiptabankana. til eins árs í senn, um þátttöku í útlánum til at-
vinnulífsins og um það, hvernig aukning innlána skuli skiptast eftir atvinnugreinum
og hvað skuli ganga til að hæta stöðu viðkomandi banka við Seðlabankann.

Refsivextir af yfirdráttum bankanna við Seðlabankann verði ekki reiknaðir,
nema viðkomandi banki brjóti gert samkomulag eða neiti að taka þátt í framan-
greindum samningum.

Greinargerð.

Bundið fé banka og annarra innlánsstofnana á reikningum í Seðlabankanum
mun nú vera um 2000 millj. kr. Meginröksemdin fyrir því, að bindingu sparifjár
hefur verið haldið uppi, hefur ávallt verið sú, að til þess að draga úr þenslu væri
nauðsynlegt að taka einhvern hluta af sparifé landsmanna úr umferð. Hvað sem
um þessa málfærslu hefur mátt segja á undanförnum veltiárum. er hitt þó alveg
víst, að hún getur með engu móti átt við nú, þegar allir viðurkenna, að stórfelldur
samdráttur hefur orðið í atvinnulífi landsmanna og vaxandi atvinnuleysi er stað-
reynd. Gegn þessari óheillaþróun er skylt að sporna svo sem framast er unnt, og
eitt helzta ráðið er að örva atvinnureksturinn, m. a. með auknu fjármagni. Hér er
þó ekki lagt til, að bönkunum verði skilað þeim fjárhæðum, sem þegar hafa safnazt
í Seðlabankanum vegna bindingarinnar, heldur aðeins að ekki verði bætt við þær.

Vegna vaxandi fjárþarfar atvinnuveganna og þeirrar stórfelldu lækkunar spari-
fjárins í bönkunum. að undanförnu, er leiðir af endurteknum gengisfellingum, hafa
myndazt miklar yfirdráttarskuldir viðskiptabankanna í Seðlabankanum.

Þessar skuldir verða bankarnir vitanlega að greiða, en atvinnuvegina verður þó
fyrst og fremst að aðstoða til þess að halda áfram starfsemi sinni. Er því lagt til,
að samningar verði gerðir við viðskiptabankana til eins árs i senn um þátttöku i
útlánum til atvinnulífsins. Samningarnir fjalli jafnframt um það, hvernig aukning
innlána skuli skiptast eftir atvinnugreinum og hvað skuli ganga til að bæta stöðu
viðkomandi banka við Seðlabankann, en refsivextir af yfirdráttum bankanna þar
verði ekki reiknaðir nema undir sérstökum kringumstæðum" sem nánar er lýst í
tillögunni.

Komið hefur fram í umræðum á Alþingi nýverið, að ríkisstjórnin hefur gert
sér grein fyrir því, að a. m. k. fyrstu áhrif gengislækkunar þeirrar, sem framkvæmd
var í fyrra mánuði, séu neikvæð fyrir atvinnuvegina og að einhver athugun fari
nú fram á því, hvernig rétta mætti hlut þeirra með auknu fjármagni.

Þessi þáltill. leysir að vísu hvergi nærri þennan vanda allan, en samþykkt
hennar gæti þó verið eitt spor í þá átt að rétta hlut atvinnuveganna. Er því þess að
vænta, að hún fái greiðan framgang á háttv. Alþingi.


